
Милльдің өзіне жас бала болуға ешқашан рұқсат берілген емес. Ол мектепке бармады 
және басқа балалармен асыр салып ойнамады, үйде, талапшыл әкесінен білім алды. Ол үш 
жасында грек тілін меңгере бастап, он екі жасында Платонның шығармаларының басым 
бөлігін түпнұсқада оқып шықты. Осы жасында ол Аристотель мәтіндеріндегі логиканы зерттей 
бастап, әкесінің Үнді тарихын түзетуге көмектесті. Келесі жылы ол саяси экономия курсын 
тәмамдады. Оған «еңбек ету дағдысын бұзып, уақытты бос өткізуге әдеттенбеу үшін ешқашан 
демалысқа рұқсат берілмеді. Алайда он төрт жасқа толғанда ол бір жыл уақытын Францияда, 
Бентамның ағасы Сэмюэльдің үйінде өткізді, осы кезде ол Монпельедегі ғылыми дәрістерді 
тыңдау мүмкіндігіне ие болды. Оған қоса, оның университеттік білімі болған жоқ, бірақ он алты 
жасында-ақ ол Өнер магистрлерінің көпшілігінен әлдеқайда көп оқыған бозбала еді.

Өткен шағын еске ала отырып, Милль ешкімге ұқсамайтын, ерекше білімінің өзі үшін ең 
қымбат тұсы – әкесінің оны өз бетімен ойлануға үйреткені деген қорытынды жасайды. 
«Білуге болатынның бәріне мен өзім, барлық күш-жігерім таусылғанша ойлана отырып жеттім, 
маған ешкім ешқашан ештеңе айтпайтын». Ол өзінің ересек өмірін мемлекеттік мектеп пен 
университетте уақытын өткізген өз құрдастарынан ширек ғасыр басымдықпен бастадым 
деп есептейтін. Алайда өзінің сөзіне қарағанда, оның білімі оны «пайымдаудың қарапайым 
машинасына» айналдырды. Вестминстерлік шолудағы әріптестерімен бірге либералды 
мақсаттарды қолдаған науқандарды бірнеше жыл жүргізіп, Ост Индия Компани мекемесінде 
клерк ретінде күндізгі жұмыста қызмет атқарған соң, Милльдің психикасы бұзылып, терең 
күйзелістің құрбанына айналды, бұл жағдайда реформаның мүддесін көздеген ең тиімді 
жұмыстың өзі ол үшін мүлде мағынасыз болып көрінді.

Өзінің пікірі бойынша, ол бұл дағдарыстан 1828 жылдың күзінде Вордсвортты оқи отырып 
құтылды. Өлең шумақтары оған табиғи сұлулықты ғана емес, адам өмірінің Бентам жүйесінде 
орын таппаған түрлі қырларын түсінуге жол ашты.

Олар менің жаным қалайтын сезімдердің нақ ортасы сияқты көрінді. Бұл ортада мен барлық 
адамдармен бөлісуге болатын іштей қуаныштың, жанашырлық пен қиялдағы ләззаттану-
дың қайнар көзінен сусындағандай болдым; ол ешбір талас-тартыспен немесе кемшілікпен 
байланысы жоқ, дегенмен адамзаттың физикалық немесе әлеуметтік ахуалын жетілдіру 
арқылы байытыла алатын орта еді. Осы сезімдердің көмегімен мен өмірдің барлық елеулі 
ауыртпалықтары жойылғанда, бақыттың көп жылға жетерлік көзі не болатынын ұғынғандай 
болдым. Бұл сезімдердің ықпалына тап болған соң мен өзімді жақсырақ, әрі бақыттырақ 
сезіндім.

Өзінің күйзелісі мен сауығуынан кейін Милль Бентамды пір тұтуды және оның еңбегін 
оған дейінгі барлық моралистердің орнын басарлық дүние ретінде қарастыруды доғарған 
жоқ; алайда Бентамның жүйесі жетілдіруді және жеке, әрі әлеуметтік қырлары тұрғысынан 
толықтыруды талап ететініне көзі жетті.

Жеке тұлға ретінде Милльдің ой-өрісі ағылшын ақындарының ықпалымен өрби түсті, 
олардың арасынан Кольридж оның санасына ең елеулі әсер еткен тұлғалар ретінде аз 
уақыт арасында Вордсвортты қуып жетті. Есейген шағында Милль Кольридж бен Бентамды 
«Англияның өз заманындағы екі ең ұлы ойшылдары» ретінде біріктіруге дайын болды. 
Әлеуметтік тұрғыда Милльге әсер еткен жаңа ағымдар – француз ғалымдары граф Сен-
Симонның (1760–1825) енді ғана пайда болған социализмі мен Огюст Конттың (1798–1857) 
жаңа қалыптасып келе жатқан позитивизмі еді.

Британдық утилистер жеке меншік пен мұрагерлік меншік нақты да, талассыз дүние екенін 
қанағат тұтып жатқанда, Сен-Симонның жақтастары қоғамның капиталы мен еңбегі қоғамның 
ортақ игілігі үшін басқарылуы тиіс, ал әрбір азамат өзінің қабілеттеріне сай жарна төлеп, өз 
салымына сәйкес сыйақысын алуға құқылы болуы тиіс деп санады. Милль социалистік 
бағдарламаға толығымен сенген жоқ, алайда бұл ұстаным оны жеке меншік пен еркін нарық 
институттарын қалыптастыру қажеттілігін ұғынуға мәжбүр етті. Ол Сен-Симонның идеализмін 
жоғары бағалады, әсіресе ер адамдар мен әйелдердің даусыз теңдігіне қатысты табанды 
ұстанымы секілді принциптерінің бірқатары оны жігерлендіре түсті.

Конт өзінің философиялық мансабын Сен-Симонның жақтасы ретінде бастап, көп ұзамай 
өзі «позитивті философия» деп атаған жеке жүйесін жасақтады. Милльге ұзақ уақыт елеулі 
ықпал еткен бұл жүйенің ерекшелігі – адамзат ілімі мен адамзат қоғамдары үш тарихи 

кезеңнен: теологиялық, метафизикалық және позитивті кезеңнен өтеді деп пайымдайтын 
теория. Сен-Симондықтардың терминін қолданып айтсақ, бұл кезеңдер «органикалық» 
немесе «толыққанды» болып табылады. Бірінші кезеңде қоғамдар түрлі құбылыстарға 
тылсым түсініктеме беріп, әлемге магиялық немесе діни практикалардың көмегімен ықпал 
етуге ұмтылды. Конттың айтуынша, бұл кезең феодалдық жүйе арқылы Реформацияға дейін 
жалғасты. Метафизикалық кезеңде түрлі құбылыстар оккульттық жағынан теологиялық 
кезеңде қолданылған тылсым факторлардан кем түспейтін тіршілік етушілер мен күштер 
тұрғысынан түсіндірілді. Бұл кезеңді Француз революциясы аяқтады, әлем енді ғылым мен 
қоғамның позитивті немесе шын мәнінде ғылыми деңгейіне өтуі тиіс еді.

Милль Конт пен Сен-Симоннан прогресс идеясын алды. Әрбір органикалық кезең мен келесі 
кезеңнің арасында, Милльдің пікірінше, сыни және талқандаушы өтпелі кезең болуы тиіс, ол 
өзін осындай кезеңде өмір сүріп жатырмын деп есептеген. Ол сыни кезең мен органикалық 
кезеңдердің үздік жақтарын біріктіретін болашаққа үмітпен қарай бастады:

Ой бостандығы мен жеке іс-әрекеттердің басқаларға зияны болмайтын барлық түрлерде 
шексіз еркіндігі; сондай-ақ, ненің дұрыс, ненің бұрыс, пайдалы және зиян екеніне қатысты 
осыған дейінгі білім мен сезімдердің ортақ ынтымақтастығының арқасында тереңінен 
зерделенген ой-пікірлердің мүмкін екеніне сенім.

Осындай жағдайға қол жеткізілген кезде әрі қарайғы прогресс қажетсіз болып қалады: 
ақыл-ой мен қажеттілікте моральдық нанымдардың бекем орнайтындығы соншалық, олар 
бұрынғы және қазіргі кездегі діни наным-сенімдер сияқты дүркін-дүркін ығыстырылып тас-
талынбайтын болады.

Жастайынан жемісті журналист бола тұра, Милль отызыншы жылдардың соңына дейін 
ешқандай еңбегін жариялаған жоқ. Алайда оның 1843 жылы жарық көрген алғашқы кітабы бір 
сәтте пайда болып, ұзаққа созылған даңққа ие болған адамның туындысы болды. Бұл туынды 
Милль бірнеше жыл жазып, сегіз рет басылып шыққан «Логика жүйесі» атты алты кітаптан 
тұратын топтама еді.

Бұл еңбек он тоғызыншы ғасырдағы британдық эмпирикалық дәстүрдің жаңғыруын көр-
сеткісі келген Милльдің зерттеген тақырыптарының кең ауқымын қамтиды. Ол Берклидің 
теологиялық феноменализмінің зайырлы нұсқасын ұсынды: материя – түйсінудің перманентті 
ықтималдылығы ғана, ал сыртқы әлем – «заңдар бойынша бірінің соңынан бірі жүріп отыратын 
ықтимал түйсіктер әлемі». Ол Юммен келісе отырып, ақыл-ойдың біздің бойымыздағы саналы 
көріністерін есепке алмасақ, ақыл-ой туралы еш түсінігіміз жоқ деген пікірді мойындады, 
оған қоса, ол өзінің санасынан басқа сананың бар екендігін дәлелдеу философ үшін ерекше 
қиын мәселе деп қарастырды. Десек те, өзіне дейінгі эмпириктерден бір ерекшелігі – Милль 
формалды логика мен ғылымдар әдістемесіне байыпты қызығушылық танытты.

Логика жүйесі тілді талдау мен атаулардың түрлі типтерін (соның ішінде жеке есімдерді, 
есімдіктерді, сипаттауларды, ортақ терминдерді және абстрактілі атауларды) жүйелеуден 
басталады. Милльдің айтуынша, барлық атаулар белгілі заттарды білдіреді: жеке есімдер өздері 
атайтын заттарды білдіреді, ал ортақ терминдер олардың ақиқат екендігін білдіреді. Алайда 
мәнін белгілеуден бөлек, мағына да бар: яғни «адам» сияқты сөз Сократты да (басқалардың 
ішінде) білдіреді, сонымен қатар, рационалдылық пен анималдық сияқты атрибуттарды да 
қамтиды.

Милль ойтұжырымдардың егжей-тегжейлі теориясын жасақтап шығып, оны шынайы және 
вербалды деп екіге бөлді. Силлогиялық ойтұжырым шынайыдан гөрі, вербалдыға жақын, 
себебі силлогизм бізге жаңа білім бермейді. Шынайы ойтұжырым дедуктивті емес, индуктивті, 
біз былайша пайымдағандағыдай: «Питер ажалды, Джеймс ажалды, Иоанн ажалды, яғни 
адамдардың барлығы ажалды». Кейбір логиктердің пікірінше, мұндай индукция бізді жеке 
мысалдардан ортақ заңдылыққа жетелемейді. Ортақ заңдар – белгілі мағлұматтардан белгісіз 
жағдайларға қатысты тұжырым жасауға қолайлы формулалар ғана. Милль индуктивті ғылыми 
зерттеулерді жүргізуге қажетті бес ережені немесе қағиданы келтіреді. Милльдің пікірінше, 
мұндай қағидаларды қолдану априорлы ақиқаттарға жүгінбей-ақ, эмпирикалық зерттеу 
жүргізуге жол ашады.

Логика жүйесі тіл мен ойтұжырымдаудың аясынан біршама тыс саланы қамтиды. Мәселен, 
оның алтыншы кітабы «Моральдық ғылымдардың логикасы туралы» деп аталады. Бұл ғылым-

дар қатарына Милль психологияны, әлеуметтануды және өзі «этология» деп атаған, мінез-
құлықтың қалыптасуын зерттейтін ғылымды жатқызды. Әлеуметтік ғылымдар саясат туралы 
ғылым мен экономиканы зерттеуді қамтиды; бірақ Милль бұл тақырыптарды 1848 жылы жарық 
көрген «Саяси экономияның қағидалары» атты басқа бір еңбегінде кеңінен ашып көрсетті.

Өзінің жетілдірілген эмпиризмін ұсына отырып, Милль бір теңдессіз және маңызды 
қадамға барды. Математиктердің ақиқатты тұжырымдары радикалды эмпириктер үшін 
әрдайым қиындық тудыратын, себебі олар біздің біліміміздің ең нақты объектілерінің бірі 
болып саналатын сияқты, алайда олар – тәжірибенің нәтижесі емес, шамасы, одан бұрын 
туындайды. Милльдің айтуынша, физикамен қатар, арифметика мен геометрия да эмпирикалық 
гипотезалардан – тәжірибе жүзінде өте жақсы расталған гипотезалардан, сонымен қатар 
болашақ тәжірибе тұрғысынан қарағанда түзетуді кем талап етпейтін гипотезалардан тұрады.

Кейінгі философтардың көбісіне шындыққа жанаспайтын болып көрінген бұл тезис – 
Милльдің «Логика жүйесіндегі басты мақсатына» қажет болды, ол Милльдің өзі «жалған 
доктриналар мен нашар институттарды ұлы интеллектуалды қолдау» деп санаған түсінікті 
әшкерелеу тиіс болатын, яғни ақыл-ойға қатысты алғанда сыртқы болып саналатын ақиқаттар, 
тәжірибеге қарамастан, интуиция арқылы белгілі болуы мүмкін. Милль, расында да, бұл 
мәселені философиядағы ең маңызды мәселе деп санады. «Философияның екі мектебі болып 
саналатын «интуиция» мен «тәжірибе және ассоциация» арасындағы айырмашылық – жәй ғана 
абстрактылық ой-тұжырымдарға қатысты мәселе емес; оның тәжірибелік салдарлары көп 
және ол прогресс дәуіріндегі практикалық пікірлердің барлық елеулі айырмашылықтарының 
негізінде жатыр».

Осы интеллектуалды текетіресте Милль атқарған ең агрессиялық науқан оның Сэр Уильям 
Гамильтонның философиясын зерттеу (1865) атты соңғы еңбектерінің бірінде көрініс тапты. 
Сэр Уильям Гамильтон – шотланд философы мен реформаторы еді, ол 1838–1856 жылдар 
аралығында Эдинбургте логика мен метафизика профессоры қызметін атқарды. Милльдің Юм 
эмпиризмінің жаңа және жетілдірілген нұсқасын енгізуге тырысқаны сияқты, Гамильтон өз 
лекцияларында Ридтің парасатты мағына философиясының жаңа және жетілдірілген нұсқасын 
ұсынуға талпынды. Бұл дәрістер жарияланғанда, Милль оларды интуитивизмнің барлық 
формаларына қатысты жойқын сын айтуға болатын тамаша нысана ретінде қарастырды.

Милльдің Зерттеуі ол қарастырған мәтіннен біршама танымал болды; бірақ қазіргі кезде 
бұл туынды да аса көп оқыла қоймайды. Милльдің көпшілікке танымал болған еңбектерін, 
оның пікірінше, өзінің толығымен жеке туындысы деуге болмайды. 1851 жылы ол лондондық 
саудагер Джон Тейлордың жесірі Гарриетке үйленді, бұл оқымысты әйелмен ол жиырма 
жылға жуық өте тығыз, бірақ төсек махаббатынсыз достық байланыс құрды. Олардың некесі 
Гарриет Авиньонда дүниеден озған кезге дейін, бар болғаны, жеті жылға созылды. Милльдің 
айтуынша, Гарриетті оның «Еркіндік туралы» (1859 жылы жарық көрді) және «Әйелдердің 
бағыныштылығы» (1861 жылы жазылып, 1869 жылы жарияланды) атты еңбектерінің бірлескен 
авторы деп санауға болады.

Милльдің «Еркіндік туралы» еңбегі жеке адамның еркіндігіне мемлекеттің араласуын 
шектеуге ұмтылады. Оның негізгі қағидасы былайша баяндалған:

Адамзат, жеке немесе ұжымдық түрде болсын, іс-әрекет еркіндігін шектеуге соны көздеп 
араласуы тиіс жалғыз мақсат – өзін-өзі қорғау. Өркениетті қоғамның кез келген мүшесіне 
оның еркінен тыс, заң бойынша күш қолдануға болатын жалғыз себеп – басқаларға зиянын 
тигізуге жол бермеу. Оның өзінің физикалық немесе моральдық игілігі жеткілікті себеп болып 
табылмайды.

«Индивидуум, – дейді Милль, – өзінің тәніне немесе ақыл-ойына билік жүргізе алады». Бұл 
қағида эсседе әртүрлі салаларда, әсіресе ой-пікір еркіндігі мен өз ойын білдіру еркіндігін қолдау 
мәселесінде секілді қолданылады.

Әйелдердің бағыныштылығы еңбегінің жарық көруі – Милльдің әйелдер құқықтарын 
қамтамасыз ету және әйелдердің еңбек жағдайларын жақсарту бойынша ұзақ жылдар 
бойы жасаған қызметінің шарықтау шегі болды. Джеймс Милль өзінің «Үкімет туралы» эссе 
туындысында әйелдердің мүдделері ер адамдардың мүдделеріне сай келетіндіктен, оларға 
сайлауда дауыс құқығын берудің қажеті жоқ деп көрсеткенде, жас Джон Стюарт пен оған 
қолдау көрсеткен Бентам бұл пікірге қарсы шықты. 1859 жылы жарияланған Парламенттік 

реформалар туралы ойлар еңбегінде ол әрбір білімді үй иесі, мейлі, ол ер адам болсын, не әйел 
адам болсын, дауыс беруге құқылы болуы керек деген ұсыныс жасады және «салық жинаушы 
айырмашылық жасамайтын жерде дауыс жинаушы адамдарды неге бөліп жаратынына» қарсы 
шықты. 1866 жылы ол әйелдерге дауыс беру құқығын беру туралы өтініш жасап, «Реформа 
туралы екінші заң» жобасы бойынша жарыссөз кезінде ер адамдарға артықшылық беретін 
сөздерді алып тастау бойынша жетпіс үш дауыс жинаған түзетуді ұсынды. Алайда «Әйелдердің 
бағыныштылығы» еңбегі дауыс беру құқығынан өзге мәселелердің әлдеқайда кең ауқымын 
қамтиды, бұл еңбек викториандық заңнама мен мораль түсіндірген неке институтын түгелдей 
сынға алады. Оның тұжырымынша, неке – үй құлдығының қарапайым формасы.

1865–1868 жылдар аралығында Милль Вестминстердегі Парламент депутаты қызметін 
атқарды. Феминистік мәселелерден бөлек, ол Ирландияға қатысты істер мен сайлау рефор-
масына қызығушылық танытты. Ол Британ үкіметінің Ирландиядағы зорлық саясатын 
сынға ала отырып, жериеленушілік жүйесін радикалды түрде реформалауға шақыратын 
кітапшасын жария етті. Ол парламенттік сайлау барысында азшылықтың көпшілік тарапынан 
қысым көрмейтініне кепілдік болатын пропорционалды өкілеттілік сайлауды қолдады. Оның 
осы мәселеге қатысты көзқарастары 1861 жылы басылып шыққан «Өкілдік үкімет туралы 
пайымдаулар» еңбегінде баяндалды.

Өмірінің соңғы жылдарын Милль өгей қызы Хелен Тейлормен бірге Авиньонда өткізді. Ол 
1873 жылы өмірден озып, әйелінің жанында жерленді. Оның «Автобиографиясы» мен «Дін 
туралы» үш очеркін Милль қайтыс болғаннан кейін өгей қызы жариялады.

Милльдің либерализмі ешқашан өз табынушыларынан кенде болмағанына қарамастан, 
оның жүйелі философ ретіндегі атағы ол өмірден өткеннен кейін тез арада ұмыт болды. Қазіргі 
заманғы символикалық логиканың негізін салушылар оның логикалық еңбегіне сенбестікпен 
қарады. Оның эмпиризмін он тоғызыншы ғасырдың соңғы онжылдықтарында Ұлыбританияны 
жаулап алған идеализм толқыны ығыстырды. Тек эмпиризм қайта жанданған 1930 жылдары 
ғана оның еңбектері қайтадан кеңінен оқыла бастады.


